Dim y ddefod o enwaediad ond creadigaeth newydd

Darllen: Galatiaid 6:12-18
12 Mae'r rhai sy’n ceisio eich gorfodi chi i gael eich enwaedu yn gwneud sioe o beth sydd wedi ei wneud i’r corff. A pham? Am eu bod nhw eisiau osgoi cael eu herlid am ddweud mai dim ond croes y Meseia sy’n achub. 13 Ond dydy’r rhai sydd wedi eu henwaedu ddim yn gwneud popeth mae’r Gyfraith Iddewig yn ei ddweud beth bynnag! Y rheswm pam maen nhw eisiau i chi fynd trwy’r ddefod o gael eich enwaedu ydy er mwyn iddyn nhw gael brolio am y peth! 14 “Na!” meddwn innau. Does ond un peth i frolio amdano: croes ein Harglwydd Iesu Grist. Mae’r groes yn golygu fod y byd a’i bethau yn hollol farw i mi, a dw innau’n farw i’r byd a’i bethau. 15 Dim cael eich enwaedu neu beidio sy’n bwysig bellach. Beth sy'n bwysig ydy bod eich bywyd chi wedi ei newid yn llwyr – eich bod chi’n greadigaeth newydd! 16 Dw i’n gweddïo y bydd pawb sy’n byw fel hyn, a phobl Dduw i gyd, yn profi ei heddwch dwfn a’i drugaredd! 
17 Felly o hyn ymlaen, peidied neb â dal ati i greu mwy o helynt i mi. Mae gen i greithiau ar fy nghorff sy’n dangos mod i’n perthyn i Iesu! 
18 Frodyr a chwiorydd, dw i’n gweddïo y byddwch chi’n profi haelioni rhyfeddol ein Harglwydd Iesu Grist! Amen.
Dynion eisiau gweld gweithredoedd crefyddol oedd yn pwyso am enwaediad, nid y rhai oedd yn pregethu cariad at Iesu Grist.  Pam oedden nhw’n gwneud hyn?  Er mwyn cael amser haws efo’r Iddewon, ac er mwyn osgoi erledigaeth.

Yn adnod 14 dyn ni’n gweld lle roedd Paul yn sefyll. Nid brolio yn y cnawd nac yn ei enwaediad oedd Paul, ond yn y groes.  Brolio ym mywyd, marwolaeth ac atgyfodiad Iesu Grist fel Iawn dros bechod. Roedd yr efengyl yn broblem mawr i’r Iddewon mewn cymaint o ffyrdd, ac yn ffolineb i eraill.  Roedd Iddeweiddwyr (pobl oedd yn cymysgu’r efengyl gyda cadw’r gyfraith Iddewig) yn pregethu bod angen cadw’r ddefod o enwaedu bechgyn i fod yn ffyddlon i Dduw. Cyfaddawd dieflig a dweud y lleia, a fuasai’n gwneud yr efengyl yn llai na newyddion da. 
Nid amddiffyn yr efengyl yn unig mae Paul, ond gorfoleddu ynddi, yn ôl ei eiriau yn Rhufeiniaid 1:16,
Does gen i ddim cywilydd o’r newyddion da o gwbl. Dyma’r ffordd rymus mae Duw’n gweithio i achub pawb sy'n credu – yr Iddew a phawb arall hefyd.
Does dim cywilydd yng nghalon Paul, ond môr o lawenydd, fel bod rhaid iddo sôn am Iesu.

Yn ail hanner adnod 14 mae Paul yn tynnu’n sylw ni at y ffaith, os dyn ni’n credu ym marwolaeth aberthol Iesu, mai dyna’r peth pwysicaf un iddo fo ac i ninnau.  A dylen ni sylweddoli mai dros dro yn unig mae pethau’r byd yma.
Yn adnod 15 mae’n sôn am y ddwy blaid oedd wedi datblygu yn yr eglwys, sef y rhai o blaid ac yn erbyn enwaediad. Roedd y rhwyg yma hyd yn oed wedi gwahanu Paul a Pedr. Ond o gael golwg ar Iesu a phurdeb yr efengyl rhaid sylweddoli mai un ffordd sydd i’r nefoedd, sef drwy Grist. Dydy enwad, enwaediad, traddodiad na hil yn golygu dim mewn termau tragwyddol,
Beth sy'n bwysig ydy bod eich bywyd chi wedi ei newid yn llwyr – eich bod chi’n greadigaeth newydd! 
O gael y bywyd newydd sydd yng Nghrist o flaen ein llygaid, dylen ni fod yn un yng Nghrist. Gorffennwn gyda adnod 16,

Dw i’n gweddïo y bydd pawb sy’n byw fel hyn, a phobl Dduw i gyd, yn profi ei heddwch dwfn a’i drugaredd! 

